
BUZOQLARDA ALIMENTAR ANEMIYANING O’RGANILGANLIK DARAJASI 
 

Ernazarov D.A., Kitaybekov S.K. 
Samarqand davlat veterinariya meditsinasi, chorvachilik va biotexnologiyalar universiteti  

Nukus filiali 
 

Kirish. Buzoqlarda alimentar anemiya – bu oziq moddalar, ayniqsa temir va boshqa 
mikroelementlarning yetishmovchiligi natijasida qon hosil bo’lish jarayonining buzilishi bilan 
kechadigan kasallikdir. Kasallik asosan yangi tug’ilgan va sut bilan oziqlanayotgan buzoqlarda 
uchraydi. So’nggi yillarda intensiv chorvachilik tizimining kengayishi, ozuqalarning bir xil tarkibli 
bo’lishi natijasida buzoqlarda anemiya holatlari tez-tez uchrab turadi. Ushbu kasallik chorvachilik 
mahsuldorligiga bevosita ta’sir ko’rsatadi, chunki anemiyaga chalingan buzoqlarning o’sish 
sur’ati sekinlashadi, immuniteti pasayadi va ularning nobud bo’lish xavfi ortadi. 

Mavzuning dolzarbligi. Bugungi kunda buzoqlarda alimentar anemiyani erta aniqlash va 
uning oldini olish masalasi chorvachilik tarmog’ida eng muhim muammolardan biridir. 
Ozuqalarning mineral va vitamin tarkibini muvozanatlashtirish, temir preparatlari bilan 
profilaktika olib borish yosh hayvonlarning sog’lom rivojlanishida katta ahamiyatga ega. 
O’zbekiston sharoitida chorva boqishning an’anaviy usullari bilan bir qatorda, zamonaviy 
texnologiyalarni joriy etish jarayonida buzoqlarning oziqlanishi va qon tizimi faoliyatiga bo’lgan 
ilmiy yondashuv dolzarb ahamiyat kasb etmoqda. 

Kasllikni o’rganilganlik darajasi. Buzoqlarda alimentar anemiya masalasi ko’plab 
xorijiy va mahalliy olimlar tomonidan o’rganilgan. Xususan, G.A. Boev (1974) va  P.F. Terentyev 
(1983) buzoqlarda temir tanqisligining gematologik o’zgarishlarga olib kelishini tajriba asosida 
isbotlaganlar. Shuningdek, J.D. Blood va O.M. Radostits (1991) asarlarida buzoqlarda anemiya 
patogenezining klinik ko’rinishlari keng yoritilgan. So’nggi yillarda Smith R.A. (2015) va  E. 
Constable (2017), va Merck Veterinary Manual (2023) manbalarida buzoqlarda mikroelement 
tanqisligi va ularning qon hosil bo’lish jarayoniga ta’siri haqida zamonaviy ma’lumotlar berilgan. 
O’zbekistonlik olimlardan Sh. Nazarov, M. Raximov va X. Yoqubov (2020–2023) lar buzoqlarda 
oziqlanish bilan bog’liq kasalliklarning oldini olish va temir preparatlarining samaradorligini 
tajriba asosida o’rganib chiqqanlar. 

Aliyev A.A. (1997) Etiopatogenetik tamoyilga asosan anemiyalar quyidagicha tasniflagan: 
1. Postgemorragik anemiyalar - ko’p miqdorda qon yo’qotish oqibatida kelib chiqadi. 
2. Gemolitik anemiya - eritrositlarning ko’plab gemolizi oqibatida kelib chiqadi. 
3. Gipo- va aplastik anemiyalar - qon hosil bo’lishining buzilishi oqibatida kelib chiqadi. 
4. Alimentar anemiyalar (temir taqchilligi, vitamin taqchilligi anemiyalari) temir, B12 

vitamini va folat kislotasi yetishmovchiligi oqibatida kelib chiqadi. Bu turdagi anemiyalar bilan 
asosan yosh hayvonlar kasallanadi. 

Organizmda qon hosil bo’lishi bevosita biogyen elementlarning ishtirokida o’tadi hamda 
ushbu elementlar qon hosil bo’lishini boshqaruvchi fermentlar tarkibini tashkil etadi. Masalan, 
temir gemoglobinning tarkibiy qismini tashkil etsa, miss temirni gemoglobin molekulasiga 
birikishini ta’minlaydi Hasanov M.M. (1996). 

Xulosa. Buzoqlarda alimentar anemiya kasalligi chorvachilikdagi eng dolzarb 
muammolardan biridir. Kasallikning oldini olish uchun buzoqlarga to’liq qiymatli ozuqa berish, 
ozuqa tarkibida temir, mis, kobalt, vitaminlar va oqsillar miqdorini me’yorlashtirish zarur. Yangi 
tug’ilgan buzoqlarga hayotining dastlabki kunlaridan boshlab temir preparatlari bilan profilaktika 
o’tkazish, boshqa mikroelementlar bilan boyitilgan kompleks ozuqalar berish yaxshi natija beradi. 
Shuningdek, veterinariya mutaxassislari tomonidan qon tahlillari asosida anemiya belgilari erta 
aniqlansa, davolash samaradorligi yuqori bo’ladi. 

